
Emot meliat glagatnja koerang baek laloe ia mengoentji pintoe, kamoedian berkata dengen soeara lemah-lemboet :

„Nona belon djoega mengarti, apa sebabnja nona dibawa ka mari? Mari ikoet saia ka kamar, saia nanti tjeritaken satoe-persatoe.“

„Kanapa loe koentji pintoe, toewa bangka engga maoe mampoes?“ kata Soan-nio dengen soeara lebi keras lagi. „Lekas boeka dan anteri goea poelang ! Kaloe kaga goea nanti medjerit sakoewat-koewatnja biar samoea orang dateng ka mari.“

„Ai, nona kanapa boleh gegaba begitoe? Saia siapa; nona poenja entjim sendiri jang soeroe saia di sini, toenggoein sampe ba Kek-soen dateng. . . . .“

„Siapa itoe ba Kek-soen, bangsat? !“ berseroe Soan-nio dengen soeara amat aseran. „Lekas boeka pintoe dan anterin goea poelang! Kaloe loe engga maoe, toenggoe di sini, goea nanti poelang sendiri!“

„Nona kanapa boleh begitoe engga poenja pikiran?“ kata Emot dengen soeara sabar. „Boekan saia kaga maoe tjeritain terang satoe-persatoe, tapi mari toh masoek doeloe, kan ada lebi enak kita bitjara?“

„Goea kaga maoe perdoeli sama loe poenja batjot, bangsat !“ berseroe Soan-nio dengen amat sengit. „Lekas kamari'in itoe koentji, goea maoe poelang, kaganja misti dengerin loe poenja omongan, bahtauw toewa, pedjadjaran !“

